
Canllaw adolygu ar gyfer UG Cymdeithaseg

Bob blwyddyn, mae rhai myfyrwyr yn gwneud yn well na'r disgwyl yn yr arholiadau a rhai yn waeth. Gellir crynhoi'r rheswm dros hyn mewn un gair – adolygu. Canllaw adolygu yw hwn sy'n cyfeirio'n arbennig at UG Cymdeithaseg, er mai'r un yw'r egwyddorion ar gyfer y mwyafrif o bynciau gwyddor cymdeithas.
Sut mae pethau'n mynd hyd yma felly? Rydych wedi gwneud peth gwaith, wedi ysgrifennu rhai traethodau, wedi gwneud rhai nodiadau, wedi astudio rhai pynciau, wedi darllen y mwyafrif o'ch taflenni; ac mae'r arholiad a ymddangosai mor bell i ffwrdd ym mis Medi ar y gorwel erbyn hyn. Beth nesaf? Efallai mai un ffordd o edrych ar bethau yw awgrymu beth na ddylech ei wneud:

PEIDIWCH Â

· Panicio, wel dim gormod, beth bynnag

· Meddwl, os anwybyddwch chi’r arholiad, fe aiff i ffwrdd

· Meddwl, os nad yw’ch graddau yn rhy dda, na fydd adolygu yn gwneud llawer o wahaniaeth

Gallwch wneud yn dda heb fod yn athrylith mewn cymdeithaseg. Nid mater yw hwn o beidio â chysgu am wythnos wrth i chi ddarllen drwy'r holl ddeunydd na lwyddoch ch i edrych arno yn ystod tymor yr hydref ond, yn hytrach, mater ydyw o ROI TREFN AR EICH GWAITH!

1. Casglwch eich deunydd at ei gilydd. Mae ‘deunydd' yn golygu traethodau, ymarferion, nodiadau a wnaethoch, rhestr o dermau efallai, taflenni a roddwyd i chi, gan gynnwys yr erthygl ddiddorol honno ar ‘Cyfnod o newidiadau i'r teulu’ a roddodd eich athro/athrawes i chi ac na ddarllenoch hi erioed.
2. Trefnwch eich deunydd yn ôl y pynciau rydych wedi'u hastudio. Er enghraifft, ar gyfer Uned Un, byddwch wedi astudio naill ai ‘teuluoedd a diwylliant’, ‘diwylliant ieuenctid’ neu ‘y gymuned a diwylliant’. Uned ymchwil cymdeithasol yw Uned Dau. Efallai eich bod wedi gwneud y gwaith cwrs. Os naddo, rhaid i chi sefyll arholiad ynddo. Addysg, Iechyd neu Grefydd sydd yn Uned Tri.

3. Erbyn hyn, efallai dylai fod gennych bedwar pentwr o ddeunydd ac, oes, mae gen i TGAU mewn Mathemateg. Dywedais 'pedwar’ gan ei bod yn debyg y byddwch wedi gweld nad yw peth o’r deunydd yn ffitio'n hawdd o dan un pwnc penodol; deunydd rhagarweiniol a deunydd yn ymwneud â themâu neu theorïau ac yn y blaen fydd hwn.
4. Yn awr, edrychwch ar y fanyleb ac ar y papurau arholiad. Na, nid y papurau arholiad y byddwch yn eu sefyll; mae'r rhain wedi'u cloi mewn daeargell yng Nghaerdydd ac yn cael eu gwylio gan Swyddogion Heddlu Cymru; y papurau enghreifftiol neu hen bapurau prawf! Os nad ydych wedi'u gweld, bydd eich athro/athrawes yn eu dangos i chi, dim ond i chi ofyn yn gwrtais. Neu fe allwch ddod o hyd iddynt eich hun ar wefan CBAC, hyd yn oed. ASTUDIWCH NHW! Fel enghraifft, edrychwn yn gyntaf ar y fanyleb ar gyfer yr uned, ‘Caffael Diwylliant’, opsiwn un, ‘teuluoedd a diwylliant’. Noder bod pedair rhan i'r fanyleb, a'u cynnwys yw:

· Diffiniadau  o'r teulu – nid yw hyn mor hawdd ag y mae'n ymddangos; ydych chi'n cofio beth yw ystyr ‘amlwriaeth’?
· Perthnasoedd – patriarchaeth? A'r drafodaeth am lafur domestig – ydych chi'n cofio honno?

· Trafodaethau ynghylch y teulu. Rydym yn gwybod bod llawer o newid wedi digwydd, ond mae gan y Ffeministiaid safbwynt gwahanol iawn i'r Dde Newydd.
· Esboniadau – pam y bu’r newid? Rhesymau cyfreithiol? Beth oedd y Ddeddf Diwygio Ysgariad 1969 eto? A pha mor bwysig oedd y newidiadau mewn agweddau cymdeithasol? Beth yw'r cysylltiad rhwng y ddau?

5. Rydych wedi edrych yn ofalus ar y fanyleb, felly. Nawr am y newyddion drwg – gall y papurau arholiad ofyn unrhyw beth a gynhwysir ynddi. Y newyddion da yw na ellir gofyn unrhyw beth os nad yw yn y fanyleb. Nawr, ewch yn ôl at eich deunydd. Darllenwch drwyddo'n ofalus, ond peidiwch â meddwl bod darllen drwyddo yn ddigonol. Ar wahân i bopeth arall, gall fod yn anniddorol dros ben! Dylech adolygu gan ddefnyddio ysgrifbin, neu'n hytrach, nifer o ysgrifbinnau o liwiau gwahanol. Os nad oes gennych rai, prynwch set i’ch hun. A phan ydych chi yn y siop, prynwch rai cardiau llinellog A5 braf. Os nad oeddech yn gwybod, hanner maint A4 yw A5.
6. Yn awr, cymerwch eich cardiau a chadw dau gerdyn ar gyfer pob rhan o'r fanyleb. Beth rydych chi wedi ei ddysgu? Ysgrifennwch hyn i lawr, ceisiwch lunio rhai diagramau, a thynnwch rai lluniau. Os credwch na allwch ddarlunio, does dim ots; chi yw'r unig berson a fydd yn eu gweld. Y pwynt yw, mwyaf nodedig fydd eich nodiadau mwyaf tebygol ydyw y byddwch yn eu cofio. Mae bron pawb yn y byd yn ysgrifennu mewn ffurf linol (fel hyn), ond nid ydym yn meddwl fel hyn. Ceisiwch ddefnyddio mnemonigion. A wyddoch chi beth yw lliwiau'r enfys yn Saesneg? Richard Of York Gave Battle In Vain (Red, Orange, Yellow, Green, Blue, Indigo, Violet) – ydych chi’n deall? Gweithiwch ar y cardiau, ceisiwch ddistyllu'r ffeithiau craidd – lleihau’ch deunydd. Yn y diwedd, dylech fedru rhoi un pwnc ar bob cerdyn.
7. Yn awr, edrychwch ar y papur(au) arholiad enghreifftiol. Nodwch fod y cwestiynau yn cael eu pwysoli'n wahanol. Mae cwestiwn A yn werth 5 marc, mae cwestiwn CH yn werth 30 marc. Mae hyn yn golygu y dylech dreulio llawer mwy o amser ar gwestiwn CH, tua 6 gwaith yn fwy nag ar gwestiwn A. Ond mae ffordd haws o weld pethau na hynny. 60 yw'r marc uchaf. Mae gennych 60 munud i wneud yr arholiad. Un marc fesul munud!
Yn awr cymharwch eich deunydd â'r papur arholiad enghreifftiol. A yw'r cwestiynau yn edrych yn “bosibl”? Ceisiwch wneud un, Cwestiwn CH, o ddewis. Cofiwch wneud cynllun. Yna ysgrifennwch am tua 30 munud. Sut y gwnaethoch chi? A wnaethoch chi ateb y cwestiwn? Os do, da iawn chi. Os naddo, ewch yn ôl at eich deunydd. Os nad yw yno, gofynnwch yn gwrtais i'ch athro/athrawes.
Dywedodd Bill Shankly, rheolwr enwog clwb pêl-droed Lerpwl, unwaith, nad oedd pêl-droed yn fater hyd at angau, roedd yn llawer pwysicach na hynny! (Cellwair oedd ef!) Nid yw arholiadau, wrth gwrs, yn fater hyd at angau, er bod rhai ohonoch efallai yn meddwl eu bod, yn arbennig os ydych yn darllen hwn wrth i'r arholiadau nesáu. Y cyfan mae eich athrawon yn dymuno yw eich bod yn gwneud eich gorau. Gwnewch hyn ac ni all neb ofyn mwy gennych.
Dyma grynodeb ar gyfer y rhai ohonoch sy'n hoffi rhestrau.

DYLECH:

· Casglu eich deunydd at ei gilydd

· Rhoi trefn ar eich deunydd

· Sicrhau bod gennych bedwar pentwr!
· Astudio’r Papurau Enghreifftiol (sy’n gofyn unrhyw beth a gynhwysir!)
· Adolygu gan ddefnyddio ysgrifbin; beth am acronymau? Peidiwch â darllen yn unig.

· Cofiwch, mae eich athrawon yno i'ch helpu!

NI DDYLECH

· Panicio

· Anwybyddu'r arholiadau

· Anwybyddu adolygu

Pob lwc yn eich arholiad, oddi wrth bawb yn CBAC

